
		Այս էջը սրբագրված է
բայց նիհար ու գունատ էին մնում։ Աստիճանաբար փոքր տղան քաշ հավաքեց, աշխուժացավ և սկսեց «մամա» կանչել, երբ տեսնում էր ինձ։ Մի քանի անգամ շատ վատ տենդ ունեցավ, օրուգիշեր խնամում էի նրան։ Այնքան լավ էր քինինի հաբերն ընդունում, որ տալիս էի նրան․ հավանաբար կարծում էր՝ շաքար է։ Հետո փորձեցի նրան քինին ներարկել, որը կարծում էի՝ կօգներ։ Որոշ ժամանակ ամեն առավոտ մալարիայով հիվանդ բոլոր երեխաներին քինին էի ներարկում, այո՛, մեծերից մի քանիսը մինչև 10 ներարկում ստացան, որոնք հրաշալի օգնեցին նրանց։ Վերջում փոքրիկ Ֆրիտյոֆը, ինչպես նրան անվանել էի, քանի որ ինչպես հասկացել էինք կնքված չէր, լավ տեսք ուներ, սկսեց քայլել և երբեմն խաղում էր ֆոն Դոբլերի փոքր 3 տարեկան դստեր հետ, որն այնքան էր սիրում փոքր տղային և հաճախ էր նրա մոտ գալիս։ Միշտ ուզում էր մանկասենյակի փոքրիկներին քաղցրավենիք բերել և շուտով փոքրիկ տղան ու նա լավ ընկերներ դարձան։


Միայն մարտին սկսեցի շատ մտածել տուն վերադառնալու մասին, բայց նախքան ինձ փոխարինող գտնելը, չէի կարող հեռանալ։ Հայրս ուզում էր, որ վերադառնամ, նա ծեր էր և հիվանդ, բացի այդ, չէի ուզում ևս մի շոգ ամառ անցկացնել, երիտասարդ ուժ էր հարկավոր։ Մի օր անսպասելիորեն հեռագիր ստացանք այն մասին, որ երկու գերմանացի քույրեր են գալիս․ մեծ ուրախություն ու անակնկալ էր, որովհետև այս պատերազմի ժամանակ, բավականին դժվար է Թուրքիա հասնել, ավելի դժվար՝ ճանապարհորդության թույլտվություն ստանալ։ Ինչ ուրախություն էր իմանալ, որ քույրերից մեկը նշանակված էր Հարունիե, բայց երբ նա առաջին անգամ եկավ, ո՛չ լեզուն գիտեր, ո՛չ էլ պայմանները․ պաստոր Լոհմանը մտածեց, որ ավելի լավ կլինի ես սպասեմ մինչև աշուն և նրան փոխանցեմ իմ գործը։ Բայց քանի որ Հարունիեի երեխաները շատ թե քիչ հասկանում էին գերմաներեն, ի վերջո, ամեն ինչ այդքան էլ վատ չէր։ Երկար տարիներ նա բուժքույր էր աշխատել։ Տիկին ֆոն Դոբլերն ասաց․ «Կարող եք հեռանալ»։ Հետո որոշվեց, որ պետք է գնամ Ադանա՝ փաստաթղթերս պատրաստելու, որպեսզի ճանապարհին խնդիրներ չունենամ։ Այնտեղ ամերիկացի միսիոներների հետ էի մնում, որոնք շատ լավ էին ինձ վերաբերվում։ Ադանայում մեծ աղջիկների դպրոց ունեն, որտեղ անցած տարի նաև թուրք աղջիկներ են սովորել։ Ադանան մեծ քաղաք է, հայտնի մի քանի տարի առաջվա կոտորածով․ մի քանի ժամվա ճանապարհ է երկաթուղով Ադանայից Տարսոն հասնելը։ Քաղաքն ինքնին գեղեցիկ չէ։ Հարունիեի երեխաների մեծ մասը մեզ մոտ են եկել Ադանայի կոտորածից հետո։ Գերմանացի հյուպատոսը շատ բարի էր իմ նկատմամբ և խոստացավ ամեն ինչ կարգավորել Կոստանդնուպոլսի համար, բայց ասաց, որ հավանաբար դժվար կլինի ինձ հետ տանել Ֆրիտյոֆին։ Հարցին, թե արդյոք կարող եմ տուն վերադառնալ, Ֆրանկֆուրտից պատասխանեցին, որ պետք է սպասեմ մինչև աշուն, այնպես որ նորից պետք է սպասեի, բայց ապրիլի վերջին վերջապես ստացա մեկնելու թույլտվությունը։ Հարունիեի թուրք մուդիրը խոստացավ ինձ ու փոքրիկ Ֆրիտյոֆին անձնագրեր տալ դեպի Կոստանդնուպոլիս, և ես որոշեցի հաղթահարել բոլոր դժվարությունները և ինձ հետ տանել փոքրիկին։ Չեմ կարող ասել, թե ինչքան ուրախ էի այդքան տարիներ անց վերջապես տուն հասնել։ Զգացի, որ նոր ուժ եմ ստանում շուտով Նորվեգիան և բոլոր սիրելիներիս տեսնելու, նորվեգական թարմ օդը շնչելու և այլևս թշվառություն ու անարդարություն չտեսնելու մտքից։ Բայց մյուս կողմից էլ վատ էր հեռանալ այնտեղից, որտեղ նրանք պետք է շարունակեին ապրել նույն ճնշման և նույն դառնության մեջ և չիմանալ, թե ինչ է այնտեղ կատարվում, թե ինչ են անում այնտեղ մնացածները։ Քանի որ գրաքննությունն այնքան խիստ է, նրանք շատ քիչ կարող են գրել։

